
				Trang này đã được hiệu đính, nhưng cần phải được phê chuẩn. 
八



余向者亦嘗持排法之論吾以爲吾越南人也安能不爲我南圖獨立計哉然　

自歐戰發生吾卽箝口結舌不復出一語吾之筆與舌與諸君之耳與眼不相　

聞知四年以久矣蓋當初余深望歐洲戰爭俄頃了結日人之野心或不得逞　

余可以無言也遲至於今歐洲戰禍未艾而日本之勢力乃日澎漲達至於最　

高之度吾知向所懷疑旦夕卽成爲事實法人之大困南人之奇禍勢將至於　

無可逃早一刻之豫防或能得萬全之良策固吾願也吾願如何　

吾願法人自今而後其勿以奴隸牛馬畜南人其必以朋友親戚視南人也法　

人誠能以朋友親戚視南人南人雖愚固亦人類何至頑迷冥蠢人以朋友親　

戚視汝汝獨不以朋友親戚視人乎無事之辰則教養備至有急之日則禍福　

與同舉全安南二千五百萬之壯子弟而與法國之健兵良將同効力於都門　

日人雖欲吞之恐未能下咽也若不然者則惟日以奴隸牛馬畜南人夫耳不　

期其聰目不期其明手足不期其靈警飫殘飯承唾涎頤指氣使供給賤役朝　

可秦暮亦可晉利可趨害亦可辭此固牛馬奴隸者之權利也茫茫天壞安所　

往而不得其爲奴隸又何苦擲頭顱捐性命與法人爲主權之保障哉　

吾願南人自今而後其勿以異種仇國視法人其當以明師恩友視法人也南　

人誠能以明師恩友期望於法人法人亦何憚而不敢負明師恩友之責任乎　

嗟乎末日至矣大難臨矣凶神惡煞己叩門而來矣法人南人其能降心以相　

從乎其能改途易轍圖所以兩利而俱存乎如不以吾言爲迂妄也吾尙有種　

種之計畫吾當與諸君研究之　

